
Mutilentzat ere diferente 


fermin etxegoien Hiruzpalau zigarro erretzen ditu egunean Joe Jackson musikagile eta kantariak. Kontzertuen ostean, adibidez, oso gustukoa du lasai erretzea kamerinoan dagoela. Baina New York hirian jada ez dago erretzen uzten duen aretorik. Kamerinoak bereziki zainduta daude gainera. Erretzearen aurkako debekua han eta hemen ageri dela pegatinen bitartez. «Ni ez nintzen hiri honetara Londresetik etorri duela hogei urte honela bizitzeko. Erretzea legala den bitartean, ezin da areto publiko guztietatik ezabatu, ezta areto publikoetako bazter-txoko guzti-guztietatik ere». 

The New York Times egunkarian piztu zuen Joe Jackson ingelesak tabakoaren inguruko sua. Bera badoala hiritik esanez. NYCn Todd Rundgren musikari sailkaezinarekin lehen kontzertua ematen ari zen egunen bueltan gertatu zen hau guztia iazko udan. Tabakoaren debekuak bere horretan dirau, noski, baina musikari biak urrun izan dira Sagar Handitik hilabete hauetan, bertako Ethel harizko laukoteak lagunduta munduari bueltaka baitabiltza. Datorren asteartean, Donostiako Kursaalak aterpetuko ditu ez-ohiko kontzertu honetako protagonistak, gurean lehen aldiz ikusi ahal izateko. Kamerinoetan erretzerik izango al du JJk emanaldiaren ostean? 

Aldarte kontua Espero dezagun baietz, ingelesaren aldarte petrala ez baita txantxetakoa. Idazten ari zaizuen kronikalari xalo honek behin batean ikusi ahal izan du Joe Jackson zuzenean. Madril hiriko Erakusketa Jauregian gertatu zen 1991an. Pop kontzertu batentzat orduan imajina litekeen aretorik sofistikatuena, kanpoaldean ageri zuen Joan Miroren mural erraldoitik hasita. 

Ordukoa da Jacksonen azken disko «popularra» (Laugther & Lust, 91), irratietan bertako singela nahikotxo entzun baitzen. Baina 1979ko urtarrilean Look Sharp diskoarekin eta urte bereko urrian I´m the man bigarrengo opus batekin debut ahanztezina izan zuen gizonaren kantuak jada ez zeuden kalean 90eko hamarkada hasiera hartan. Disko aski zaila izan arren bi binilo eta hiru alde, kantu asko eta estilo desberdinetan 86ko Big World bikoitza gertatu zen JJren azken disko zinez arrakastatsua Rigth & Wrong singela kalean ere entzun zen. Hortik aurrera, New Wave egunetan Inglaterrako herri-musika «ber-antolatzen» ibilitako musikari adierazgarrienetakoa, desagertzen hasi zen lehen planotik entzule gazteenentzat. Orduko bakarlari guztiak bezala, egia esan. Ondorioz, Olatu Berriaren hasieran ezagututako hierarkia ere Joe Jackson erdian: Costello erraldoiaren eta Grahan Parker xaloaren artean forma berriak hartzen hasi zen, aipatu musikari horiek heldutasunera ailegatzeaz bat. 

Madrilgo kontzertu gogoangarri hartan, adibidez, sortzaile oparo eta heldu baten lanketa preziosistaz eta perfekzionistazgozatu ahal izan genuen, artistaren punk aldartea bertan zela beti ere. Bi aldiz egin zion kale melodika batek ahoarekin putz eginez jotzen den teklatutxoa eta eszenatoki atzealdera bota zuen sekulako amorruaz, txiripaz musikari baten burua ez zuela berarekin eraman melodikoak. Taldeko musikariak eurak izan zituen Jacksonek bere aldarte txarraren jomugan kontzertuaren hainbat pasartetan, arrazoia non zegoen ez genuela antzematen ikusle gehienok. 

Tentsioa eta guzti tentsioari esker? sekulako emanaldi totala izan zen hura. «Herri-musika legitimatu egiten duen sortzailea», idatzi zuen biharamunean kontzertua nire aldamenetik ikusi zuen kronikalari ospetsuak. Eta kontzertuan izan zen irakurleren batek ere esker oneko gutuna bidali zion kronikalariari egunkariaren bitartez, Joe Jacksonek hain utzi zituen batzuen eta bitzuen bihotzak beterik. 

Haratagoko orainaldian Hamabost urte hauetan non izan da musikari ingelesa? Galdera erantzungo lukeen orduko entzule gutxi gelditzen delakoan nago. Oso disko instrumentalak grabatu ditu tartean JJk, music-hall, jazza eta doinu garaikideak nahasten dituztenak. 2000. urteko Night & Day II izenekoa, adibidez, «inoiz grabatu duen onena», ei da bere ustez. Ez da ahaztu behar heziketa klasikoa daukan gizona dela ume prodijioa izan omen zen kontserbatorioan. 

Tarteka, zuzeneko disko xumeren bat ere helarazi digu Summer in the city, 2000 pianoaren aurrean forma onean jarraitzen duela erakutsiz, eta kantu zaharren inguruan sekulako bertsio soilak eskainiz (aldarte txarraren kontuagatik ez balitz, gure Juan Carlos Perezen argazkia lirudike, ezta?).Bestalde, Todd Rundgren beteranoa izango dugu Kursaaleko taula gainean ere. Nor da Todd Rundgren? Zaila erantzuteko. Nork ez du inoiz bere izena entzun? Errazagoa erantzuteko. 70eko hamarkadan musikara zaletu ziren guztiek badakite musikari desberdina izan dela Rundgren. Kultuzkoa bai (Nazz taldea 60ko hamarkadan, Utopia taldea 70ekoan, orduko bakarkako lan erraldoiak) eta kultuzkoa ez, oso maimstream bazik. Nola esan: A.O.R surrealista bat jorratu izan du Rundgrenek urte haietan. Imajina itzazue Elton John, T-Rex eta ELO nahastuta, baina Steve Reich kaliforniarraren serialismoaren arabera. Tira, Philadelphian sortutako musikariaren orduko zenbait grabazio entzunda, zaila da juzku estetiko zehatza ematea orain. 

80ko hamarkadan ekoizle bezala nabarmendu zen Todd Rundgren musika zaleentzat, eta berdin gertatzen da: bere orduko lanen artean, XTC eta Meat Loaf aurkitzen ditugu! 

